ՀԻՄՆԱՎՈՐՈՒՄ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՈՒ ՎԵՐԱԿԱՌՈՒՑՄԱՆ ԵՎ ԶԱՐԳԱՑՄԱՆ ԵՎՐՈՊԱԿԱՆ ԲԱՆԿԻ ՄԻՋԵՎ «ՍՅՈՒՆԻՔԻ ՄԱՔՍԱՅԻՆ ԵՎ ԼՈԳԻՍՏԻԿ ԿԵՆՏՐՈՆ» ԴՐԱՄԱՇՆՈՐՀԱՅԻՆ համաձայնագրի ստորագրման առաջարկությանը հավանություն տալու մասին ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ
 ՆԱԽԱԳԾԻ ԸՆԴՈՒՆՄԱՆ
Հայաստանի Հանրապետության ու Վերակառուցման և զարգացման եվրոպական բանկի միջև նախատեսվում է «Սյունիքի մաքսային և լոգիստիկ կենտրոն» (այսուհետ՝ Ծրագիր) դրամաշնորհային համաձայնագրի ստորագրումը՝ 2 մլն եվրո արժողությամբ: Դրամաշնորհը տրամադրվելու է ՎԶԵԲ բաժնետերերի հատուկ հիմնադրամից:
Ծրագրի նպատակն է Սյունիքի մարզի Շաքի գյուղի մոտակայքում (Սիսիանից 7 կմ հեռավորության վրա՝ Հյուսիս-հարավ ավտոմոբիլային միջանցքին հարող տարածքում) գտնվող 7.7 հա հողատարածքում մաքսային և լոգիստիկ կենտրոնի կառուցումը, դրա տեխնիկական ապահովումն ու Ծրագրի իրականացման աջակցության խորհրդատվական ծառայությունների մատուցումը: Ծրագրի իրականացման համար ՎԶԵԲ-ից ներգրավվելու են վարկային միջոցներ՝ 10 մլն եվրոյի չափով:

Ծրագրի շրջանակներում նախատեսվում է կառուցել վարչական շենք՝ տանիքում արևային էներգակայանով: Կենտրոնի տարածքում լինելու են մուտքի և ելքի ուղղությամբ տրանսպորտի մանրամասն զննման, մաքսային ձևակերպումների, բեռնատար տրանսպորտի ռենտգենային զննման մասնաշենքեր, մարդատար տրանսպորտի ռենտգենյան զննման հարթակ և այլ ենթակառուցվածքներ: Մուտքի և ելքի ուղղությամբ նախատեսված են 5 ուղեգիծ և 2 կշեռք՝ 100 տոննա կշռողությամբ: Կենտրոնը հագեցված է լինելու լաբորատոր սարքավորումներով և պարագաներով, ռենտգենաճառագայթային սարքավորումներով մարդատար տրանսպորտի, ձեռքի ուղեբեռի և փոքրածավալ բեռների զննման համար, մարդկանց սկանավորման ռենտգենաճառագայթային սարքավորումով, UHF ռադիոկայաններով, տվյալների մշակման կենտրոնով, փաստաթղթեր ընթերցող սարքերով, փաստաթղթերի իսկությունը ստուգող սարքերով, ելքի և մուտքի հատվածներում տեղադրվող հակաճառագայթային սաքավորումներով, բեռնատար մեքենաների տվյալները գրանցող սարքավորումներով և այլն:

Նշենք, որ ՀՀ մաքսային ենթակառուցվածքը ներկայումս բաղկացած է սահմանային մաքսային մարմիններից, մաքսատուն-վարչություններից, ժամանակավոր պահպանման պահեստներից, մաքսային պահեստներից, դրանցում առկա տեխնիկական միջոցներից, սարքերից, սարքավորումներից, ինչպես նաև մաքսային մարմինների կողմից շահագործվող տեղեկատվական համակարգերից։ Այն ապրանքների մաքսային հսկողությունը, որոնց մաքսային ձևակերպումները կատարվում և բաց են թողնվում ոչ թե անմիջականորեն մաքսային սահմանին, այլ երկրի խորքում տեղակայված մաքսային մարմիններում, իրականացվում է տվյալ տարածաշրջանում տեղակայված ժամանակավոր պահպանման պահեստներում կամ մաքսային պահեստներում, որոնք հանդիսանում են մասնավոր կառույցներ, գործում են ոչ բոլոր տարածաշրջաններում և միշտ չէ, որ ապահովում են մաքսային հսկողության կամ ապրանքների պահպանության համար բավարար պայմաններ։ Հաճախ մաքսային մարմինները ստիպված են լինում ներմուծվող ապրանքների ժամանակավոր պահպանությունը կազմակերպել ներմուծողի պահեստում, քանի որ տվյալ տարածաշրջանը սպասարկող ժամանակավոր պահպանության պահեստներ կա՛մ չկան, կա՛մ դրանցում ազատ տարածք չկա, կա՛մ դրանք չունեն պահպանության համար բավարար պայմաններ։ 

Նման կենտրոնների ստեղծմամբ հնարավորություն է ընձեռվում՝ երկրի ամբողջ տարածքում ունենալու բավարար մաքսային ենթակառուցվածք թե՛ շենքային ու տարածքային պայմանների, թե՛ մաքսային հսկողության իրականացման համար անհրաժեշտ տեխնիկական հագեցվածության և թե՛ արտաքին տնտեսական գործունեության մասնակիցներին մատուցվող ծառայությունների համար անհրաժեշտ տեղեկատվական համակարգերի հասանելիության ու շահագործման հարմարավետության տեսանկյունից։ Անհրաժեշտ է ձևավորել այնպիսի մաքսային ենթակառուցվածք, որը հնարավորություն կտա՝ արտաքին տնտեսական գործունեության մասնակիցներին ընդունելու իրենց համար հնարավորինս ձեռնտու լոգիստիկ լուծումներ, իսկ մաքսային մարմիններին՝ իրականացնելու հնարավորինս արդյունավետ մաքսային հսկողություն։ 

Այս կենտրոններում ապրանքների ներմուծման և արտահանման դեպքերում մաքսային ձևակերպումների հետ կապված ամբողջական գործընթացները իրականացվում են մեկ վայրում՝ հայտարարագրումից մինչև ապրանքների բացթողումը։ Այստեղ հիմնական գործընթացները հիմնված են էլեկտրոնային համակարգերի և ծրագրային լուծումների կիրառման վրա։ Նման կենտրոններում պետք է տեղակայված լինեն բոլոր այն պետական մարմինները և մասնավոր կազմակերպությունները, որոնք տրամադրում են ապրանքների ներմուծման և արտահանման համար անհրաժեշտ թույլատվական փաստաթղթեր, և դրանց տրամադրման համար այս կենտրոններում պարտադիր կլինի նրանց ներկայությունը։ 

Այսպիսով՝ էլեկտրոնային կառավարման համակարգերի և թվային լուծումների կիրառման վրա հիմնված կենտրոնի գործարկմամբ հնարավոր կդառնան նաև «Մեկ պատուհան» կոնցեպտի ամբողջական և լիարժեք ներդրումն ու կիրառումը, ինչը հնարավորություն կստեղծի՝ մեկ էլեկտրոնային հայտի միջոցով իրականացնելու ապրանքների մաքսային ձևակերպումների, դրա համար անհրաժեշտ թույլատվական փաստաթղթերի ստացման գրեթե ամբողջական գործընթացը «Մեկ պատուհանի» սկզբունքով։ Համակարգի գործարկումը կնպաստի ՀՀ սահմանով տեղափոխվող ապրանքների արգելքների և սահմանափակումների պահպանմանն ուղղված միջոցառումների պարզեցմանը և դրա համար ծախսվող ժամանակահատվածի կտրուկ կրճատմանը: Կենտրոնի ստեղծումը հնարավորություն կտա՝ անհրաժեշտ բոլոր գործառնություններն իրականացնելու մեկ վայրում՝ արդյունքում էականորեն նվազեցնելով ապրանքների ժամանման պահից մինչև դրանց բացթողումը ծախսվող ժամանակը, նվազագույնի կհասցվեն նաև մաքսային մարմին-տնտեսվարող սուբյեկտ շփումը, կոռուպցիոն ռիսկերը:

Վերոթվարկյալ նպատակներից ելնելով՝ առաջնահերթություն է ՀՀ Սյունիքի մարզում այսպիսի կենտրոնի ստեղծումը, քանի որ մարզում թեև գործում են թվով երկու ժամանակավոր պահպանության պահեստներ, սակայն դրանք չունեն բավարար թե՛ տարածքային, թե՛ շենքային պայմաններ, ինչպես նաև մաքսային հսկողության համար անհրաժեշտ ծավալով տեխնիկական հագեցվածություն՝ մարզի տարածքում արտաքին ապրանքաշրջանառության մաքսային սպասարկումն արդյունավետ կազմակերպելու համար։ Այդպիսի պայմաններ առկա չեն նաև Սիսիան քաղաքում տեղակայված մաքսային մարմնի գտնվելու վայրում։ Անհրաժեշտ ենթակառուցվածքային բացն առաջարկվում է լրացնել ՊԵԿ մաքսային ծառայության Սիսիան քաղաքում տեղակայված ստորաբաժանման բազայի վրա նոր մաքսային ու լոգիստիկ կենտրոն ստեղծելով, ինչը հնարավորություն կտա՝ Սյունիքի մարզում մաքսային գործառնությունների իրականացման ոլորտում արտաքին տնտեսական գործունեության մասնակիցներին մատուցելու բարձրակարգ ծառայություններ, ապահովելու մաքսային հսկողության անհրաժեշտ արդյունավետություն և էականորեն կրճատելու ապրանքների ժամանման պահից մինչև դրանց բացթողնման պահը ծախսվող ժամանակը։

Ինչ վերաբերում է ապրանքաշրջանառության ծավալներին, ապա նշենք, որ 2022թ. ընթացքում Հարավային մաքսատուն-վարչությունում հայտարարագրվել է 373,000 տոննա բեռ, իսկ 2023թ. ընթացքում` 569,000 տոննա։ Ձևակերպված հայտարարագրերի քանակը 2022թ. կազմել է 8,100, իսկ 2023թ.` 14,300: Նշված բեռները 2022թ․ տեղափոխվել են 17,600 տրանսպորտային միջոցներով, իսկ 2023թ.` 29,900 տրանսպորտային միջոցներով:     

Միաժամանակ, կենտրոնի գործարկումը դրական ազդեցություն կունենա նաև մայրուղու երթևեկության վրա. Հարավային մաքսատուն-վարչության շրջակայքի տարածքի նեղ բնույթը պատճառ է հանդիսանում, որ բեռնատարները երբեմն ստիպված լինեն հերթ կանգնել հարակից մայրուղու վրա։ Ծրագրի իրականացմամբ ավելի լավ կկազմակերպվի երթևեկության հոսքը տվյալ տարածքում՝ լուծելով նշված խնդիրը:
Հարկ է նշել, որ Ծրագրի համաձայնագրերով վարկային և դրամաշնորհային ֆինանսական միջոցներում ներառված չէ ՀՀ կառավարության համաֆինանսավորումը, որն ուղղվելու է ԱԱՀ գծով պարտավորությունների վճարմանը: Համաֆինանսավորումը կկազմի 2.4 մլն եվրո, որից` 2.0 մլն եվրոն վարկային միջոցների գծով, իսկ 0.4 մլն եվրոն՝ դրամաշնորհային միջոցների գծով: Հայաստանի Հանրապետության ու Վերակառուցման և զարգացման եվրոպական բանկի միջև «Սյունիքի մաքսային և լոգիստիկ կենտրոն» դրամաշնորհային համաձայնագրի նախագիծը Հայաստանի Հանրապետության համար լրացուցիչ ֆինանսական պարտավորություններ չի առաջացնում:
Կենտրոնի կառուցումը նախատեսվում է Հայաստանի համար ԵՄ տնտեսական և ներդրումային ծրագրի 4-րդ ուղենիշով (Կայունության բարձրացում հարավային շրջաններում): Կենտրոնի ստեղծումը հանդիսանում է նաև ներկայում որդեգրված Արտաքին տնտեսական գործունեության սպասարկման կենտրոնների ստեղծման ծրագրի բաղկացուցիչ մասը: 
Ելնելով վերոգրյալից՝ Հայաստանի Հանրապետության ու Վերակառուցման և զարգացման եվրոպական բանկի միջև «Սյունիքի մաքսային և լոգիստիկ կենտրոն» դրամաշնորհային համաձայնագրի նախագծի ստորագրումը համարում ենք նպատակահարմար: 
